
[COVID-19:  Critical Analysis on Discourse of the Department 
of Health in the Early Phase of Pandemic in the Philippines]

Abstract
The paper contributed to the literature of COVID-19 in the Philippines by conducting an 
interdisciplinary study on the discourse of the Department of Health during the early phase 
of the pandemic in the country. The frame of Critical Discourse Analysis (CDA), the process 
of Human Language Technology (HLT), and the concept of Crisis Management (CM) were 
used in analyzing the press conferences and virtual pressers. There were 56 videos selected 
from 30 January to 30 May 2020 using the technique of Browsing, Linking, Shortlisting, and 
Focusing (BLSF). The results of the study showed that: (1) Filipino language was the medium of 
messaging at the height of Enhanced Community Quarantine (ECQ); (2) spectrogram images 
revealed a monotonic voice, which was criticized in social media; (3) theme of positivity was 
prevalent in describing the responses of government during a crisis; (4) discourse strategies like 
excessive usage of inclusive pronoun [natin], retracting the official statement, downplaying the 
significant COVID-related updates, and blaming the ordinary citizens were utilized to handle 
the deficiencies of government in managing the early phase of the pandemic.  For further 
studies, the paper can be extended with a larger dataset.

Nakapag-ambag ang papel sa literatura ng COVID-19 sa Pilipinas nang isinagawa ang   
interdisiplinaryong pag-aaral tungkol sa diskurso ng Kagawaran ng Kalusugan sa unang yugto 
ng pandemya sa bansa. Ginamit ang balangkas ng Critical Discourse Analysis (CDA), proseso 
ng Human Language Technology (HLT), at konsepto ng Crisis Management (CM) sa pagsusuri 
ng mga press conference at virtual presser. Nakapili ng limampu’t anim (56) na bidyo simula 
30 Enero hanggang 30 Mayo 2020 sa tulong ng paraang Browsing, Linking, Shortlisting, at 

Focusing (BLSF). Ipinakita sa resulta ng pag-aaral na: (1) ginamit ang wikang Filipino sa 
paghahatid ng mensahe sa kasagsagan ng Enhanced Community Quarantine (ECQ); (2) 
inilarawan ng spectrogram ang halos iisang tono at napuna ito sa social media; (3) lumutang ang 
positibong tema sa paglalahad ng ginawang mga pagtugon ng pamahalaan sa panahon ng krisis; 
(4) gumamit ng mga estratehiyang pandiskurso katulad ng labis na pagkonsumo ng inklusibong 
panghalip na [natin],  pagbawi ng opisyal na pahayag, pag-downplay ng mahalagang mga balita 
kaugnay ng COVID, at paninisi sa taong bayan upang pagtakpan ang pagkukulang ng gobyerno 
sa pamamahala ng unang yugto ng pandemya. Sa kasunod na mga  pananaliksik, maaaring 
palawakin ang saklaw ng pag-aaral gamit ang mas malaking datos.

PANIMULA

Pandemya at Pilipinas

Mapanganib ang pandemya sa kalusugan ng publiko dahil maraming mga taong 
nahahawa, nagkakasakit, at namamatay. Ilan sa mga pandemyang gumimbal sa 
kasaysayan ng mundo ang Spanish Flu o H1N1 virus (1918), Severe Acute Respiratory 
Syndrome (SARS) (2003), Human Immunodeficiency Virus (HIV) (2005), Swine 
Flu o H1N1/09 (2009), Ebola (2014), Zika (2015), at COVID-19 (Huremovic 19-28; 
Qiu et al. 4; WHO Comparative Analysis 3). Mahigpit na nakabuhol ang pandemya 
sa problemang panlipunan at pangkabuhayan dahil nakasandal ito sa kakayahan ng 
mga bansa na pamahalaan ang krisis (Ocampo & Yamagishi 3-4; Vallejo Jr. & Ong 
3-5; Rubin 4-5; Qiu et al. 5-8). Sa kaso ng Pilipinas, hindi na maayos ang serbisyong 
pangkulusugan bago pa dumating ang COVID-19.  Batay sa isinagawang pag-aaral 
nina Dayrit et al. (131-134), nasa 1,223 lamang ang kabuuang bilang ng mga ospital 
sa bansa, 783 (64%) nito ay nasa Level 1, ibig sabihin, walang ICU at hindi maaaring 
tumanggap ng pasyenteng nasa kritikal na kondisyon; samantala 318 (26%) ay nasa 
Level 2 habang ang 122 (10%) ay nasa Level 3 na may kakayahang tumanggap ng mga 
kasong nasa kritikal na kondisyon; kung susumahin, mayroon lamang 101,688 mga 
kama sa ospital, karamihan nito ay nasa NCR (29%), ang iba ay nasa Luzon (36%), 
Mindanao (20%), at Visayas (15%). Dagdag pa rito, sa dokumentasyon ng National 
Database on Human Resources for Health Information System o NDHRHIS 
noong 2017, ang kabuuang bilang ng mga doktor sa ospital na pribado at publiko 
ay nasa 40,775, ang mga nars ay nasa 90,308, at ang mga medical technologist ay 
nasa 13,413 (Dayrit et al. 143). Sinalamin ng kondisyong ito ang pagkakaroon ng 
mababang badyet ng DOH na may alokasyon lamang na 100.5 bilyong piso (2.46%) 
ng Pambansang Badyet sa taong 2020. Hindi ito nalalayo sa nakaraang mga taon 
dahil nasa 97.6 bilyon (2019), 106 bilyon (2018), 95.2 bilyon (2017), at 112.6 bilyon 
(2016) lamang ang inilaang pondo para sa serbisyong pangkalusugan ng buong 
bansa (“DOH Budget”). Kaya nang dumating ang novel corona virus, naharap sa 
malaking hamon ang Kagawaran upang pigilan ang pagkalat ng COVID-19 dahil sa 
bantang dulot nito sa buhay ng 109 milyong Pilipino.

Sa panahon ng krisis pangkalusugan, kritikal ang papel ng Kagawaran ng 
Kalusugan o Department of Health (DOH) bilang bahagi ng pamahalaang ehekutibo 
dahil inaasahang manguna ito sa pagsugpo ng nakahahawang sakit o impeksyon. Sa 
tala ng kanilang kasaysayan, naitatag ang DOH sa Pilipinas bilang ganap at hiwalay 
na ahensya noong 1947 upang gampanan ang misyong “to guarantee equitable, 
sustainable, and quality health for all Filipino, especially the poor, and lead the 
quest for excellence in health” (10).  Nakaugat ito sa prinsipyo ng katarungang 
panlipunan na may pagpapahalaga sa karapatang pantao upang magbigay ng 
serbisyong pangkalusugan para sa lahat, lalo sa mga mahirap at bulnerableng 

sektor ng lipunan (Saligang Batas, Artikulo 8; Universal Declaration of Human 
Rights, Artikulo 25). Dahil dito, inaasahan ang pamahalaang magbalangkas ng mga 
programa at maglaan nang sapat na pondo upang pangalagaan ang kalusugan at 
manatiling ligtas ang lahat ng mga mamamayan.

Ayon sa World Health Organization (Public health 1), kailangang mas mababa 
sa 5.0% ang mga nagpopositibo sa bayrus para maituring na kontrolado ang 
pandemya; sa ulat ng CNN Philippines, nasa 8.6% ang nagpopositibo sa bansa 
(tala. 7).  Sa panahong ito, nasa ika-3 ranggo ang Pilipinas sa Timog Silangang 
Asya at nasa ika-20 ranggo sa buong mundo na may pinakamaraming kaso ng mga 
positibo sa COVID-19 (Casinas tala. 1-3). Sa ulat ng DOH ng Oktubre 2021, nasa 
2,783,896 ang mga nahawa at nasa 43,044 ang mga nasawi (Macaraeg tala. 1-5). Sa 
gitna ng halos dalawang taong pakikipaglaban sa COVID-19, umani ng batikos ang 
administrasyong Duterte sa pagtugon sa pandemya na malayo kung ihahambing sa 
ibang bansa sa Asya (Cuaton et al. 1-2). Ang ugat ng mga sanhi nito ay mababakas sa 
unang yugto ng pandemya, katulad nang hindi kaagad naghigpit ang pamahalaan 
sa pagpasok ng mga pasahero mula sa Tsina (Heydarian tala. 12-19) at hindi naging 
epektibo ang sistema ng contact tracing (Beltran tala. 10-16). Sa mga panahong ito, 
nagsilbing mukha ng pamahalaan ang DOH na humarap sa midya kaya layunin ng 
papel na mailarawan ang mga press conference at virtual presser ng Kagawaran sa 
unang yugto ng pandemya sa bansa. Itinuring ng mga mananaliksik na nagsimula 
ang unang yugto noong pumasok ang bayrus sa bansa (30 Enero 2020) hanggang 
sa ipinatupad ang unang mga kuwarentinang ECQ, MECQ, GCQ, MGCQ (16 Marso 

– 30 Hunyo 2020) (PCOO 1). 

Nararapat pag-ukulan ng masusing pag-aaral ang diskurso ng Kagawaran ng 
Kalusugan sapagkat makapangyarihan at estratehikong daluyan ng impormasyon 
ang madlang midya lalo sa panahon ng pandemya (Abbas 1; Pieri 75; Chen et al. 3). 
Bukas sa publiko ang mga press release at virtual presser na makikita sa kanilang 
Facebook page (https://www.facebook.com/OfficialDOHgov/) at YouTube channel 
(https://www.youtube.com/c/DepartmentofHealthPhilippines/). Sa naging tala 
noong Disyembre 2021, mahigit walong milyong followers ang kanilang Facebook 
page at may mahigit 62,000 subscribers ang kanilang YouTube channel na 
sumasalamin sa lawak na kayang maabot ng midya. May naunang mga pag-aaral 
tungkol sa COVID-19 sa Pilipinas katulad ng epekto sa trabaho (Caringal-Go 
et al. 10-14), pagtugon sa krisis batay sa polisiya (Vallejo & Ong 2-5), epekto sa 
pagbiyahe (Mayo et al 6-9), pagturing sa mga “pasaway” (Hapal 233-236), at mga 
press release ng DOH mula Enero hanggang Abril 2020 (Cuaton 2-5), ngunit wala 
pang interdisiplinaryong pag-aaral na kumilatis sa mga press conference at virtual 
presser ng Kagawaran ng Kalusugan sa unang yugto ng pandemya. Ito ang nais 
maging ambag ng kasalukuyang papel. 

Interdisiplinaryong Lapit             

Ginamit sa pag-aaral ang Critical Discourse Analysis (CDA) na may tuon sa pagsusuri 
ng teksto, proseso, at lipunan (Fairclough 96-98).  Sa lente ng CDA, kinikilalang 
may kakayahan ang wikang mailantad ang katotohanan, may kinapapaloobang 
konteksto, at may partikular na danas sa likod ng mga diskurso (Kent at McCarthy 
36). Ginamit ang CDA dahil saklaw nito hindi lamang paglalarawan ng teksto 
kundi maging ang mga nakasanayan, gayundin, ang implikasyon nito sa lipunan 
(Fairclough 169). Kailangan ang ganitong balangkas upang makapaghain ng 
mapanuring paliwanag tungkol sa diskurso sa midya katulad ng press conference at 
virtual presser na isinagawa ng DOH. Mahalagang banggitin na makonsumo (lalo) 
sa oras kung mano-mano ang paraan sa paghimay ng napakaraming datos kaya 
may hatid na pakinabang sa isinagawang pag-aaral ang paggamit ng teknolohiya 
partikular ang Human Language Technology (HLT), isang sangay ng Agham 
Kompyuting na nakatuon sa paggamit ng kompyuter para pag-aralan ang wika, 
ang pagproseso at pagsusuri ng corpus. May ambag ang HLT sa pamamagitan ng 
malapitang pagbasa o pagproseso ng datos at pagbuo ng representasyong biswal 
tulad ng mga talangguhit at dayagram (Moretti nasa Kirschenbaum 2) para mas 
madaling maisagawa ang CDA. Sa gitna ng krisis na kinaharap ng buong mundo, 
nakatulong bilang gabay na konsepto ang Crisis Management (Mitroff et al 283-286; 
Coombs 6-12; Pearson & Clair 14-19; Veil 120-137; Wodak 338-345) upang sipatin ang 
diskurso tungkol sa testing, tracing, at treatment ng COVID-19 na inilatag ng World 
Health Organization (Ghebreyesus tala. 19). Nakatulong ang interdisiplinaryong 
lapit sa paglatag ng daloy-dungawan, baklas-salita, at hanap-tugon sapagkat ang 
talastasan ng iba’t ibang larangan sa wikang Filipino ay nagbukas ng daan sa 
pagtalunton ng “…teorya, konsepto, metodo, suliranin, at adyenda ng pananaliksik” 
(Guillermo 34) (tingnan ang Pigura 1).

Pig. 1. Konseptuwal na balangkas sa pagsusuri ng diskurso ng DOH sa unang yugto ng 
pandemyang COVID-19 sa Pilipinas.

Ginamit na paraan sa pagkalap ng datos ang Browsing, Linking, Shortlisting, at 
Focusing (BLSF) para sa sistematikong pagkuha ng sample sa malakihang datos 
mula sa internet (Jumaquio-Ardales et al. 49). Ginawa ang ilang araw na [1] 
Browsing upang maging pamilyar sa iba’t ibang midya at mapagkukunan ng 
impormasyon; pagkatapos ay sinundan ng [2] Linking ng mahahalagang opisyal 
ng DOH upang malaman kung saang plataporma ng midya sila lumalabas; sa 
bahaging naging sapat na ang iskima ng mga mananaliksik ay isinagawa ang [3] 
Shortlisting ng mga press conference at virtual presser; hanggang makarating sa 
[4] Focusing kung saan namili ang mga mananaliksik  ng tiyak na tuon ng pag-
aaral. Napili ang 56 sa 88 press conference at virtual presser ng DOH simula 30 
Enero hanggang 30 Mayo 2020 na may kabuuang react na hindi bababa sa 228,509 
at 50,640 na komento (nang isinulat ang papel). Tatlo ang naging batayan sa 
pagpili: may pahayag tungkol sa testing, tracing, at treatment ng COVID-19; may 
inilahad na natatanging impormasyon (hal. unang kaso ng COVID-19 sa bansa); 
at may halagang politikal o pinansyal ang impormasyon. Kinuha ang mga press 
conference at virtual presser mula sa Facebook page ng DOH at sa YouTube kung 
saan nag-imbentaryo, namili, nagtranskrayb, at nagsuri ng datos. Hindi na ginamit 
ang kumbensyon ng transkripsyon ni Van Dijk (313-314) dahil payak na paraan ang 
ginamit sa pagtranskrayb na nakatuon sa nilalaman at hindi saklaw ang tigil, diin, 
lakas, at hina ng boses sa pagsasalita ngunit ginamit ang computer program na 
Praat sa pagsusuri ng tono ng tagapagsalita ng Kagawaran.

DALOY-DUNGAWAN:  PAGSIPAT SA BEHIKULO

Press Conference at Virtual Presser

Ginamit ng DOH na daloy-dungawan sa paghahatid ng mensahe sa publiko ang mga 
press conference ngunit nang idineklara ang Enhanced Community Quarantine 
(ECQ) sa buong bansa noong 16 Marso 2020 lumipat sa virtual presser dahil mahigpit 
nang ipinatupad ang basic health protocols, lalo ang social distancing. Nakapaloob 
sa isang estruktura ang pagbuo ng diskurso (Stubbs 15-31), katulad halimbawa 
ng press conference na may sinusundang daloy (Bhatia 179).  Magkatulad ang 
estruktura ng press conference at virtual presser ng DOH (pambungad, pahayag, 
pagtatanong, at pagsasara) at halos pareho ang mga tungkuling pangwika (Halliday 
1973 nasa Brown 202-204; Searle 1976 nasa Ismaeil et al. 259) ngunit napansing may 
ilang pagkakaiba sa virtual presser katulad ng pagpukaw ng damdamin, pagbasa ng 
mga tanong, at pagbanggit ng tagline  (tingnan ang Talahanayan 1).

 
Talahanayan 1. Estruktura at mga tungkuling pangwika sa pagbuo ng diskurso sa press 

conference at virtual presser ng DOH (30 Enero - 30 Mayo 2020).

Estruktura Mga Tungkuling Pangwika

Pambungad

Pormal na pagbati
Pagkilala sa presensya ng mga opisyal
Pagtukoy sa iskedyul at adyenda
Paghingi ng paumanhin
Pagpukaw ng damdaminVP

Opisyal na Pahayag

Pag-uulat ng datos istatistikal
Paghimok na makipagbayanihan
Pagpuri at pasasalamat
Paghingi ng paumanhin
Paglalahad ng plano

Talakayan

Tuwirang pagtatanong
Pagbasa ng mga tanongVP

Paglilinaw
Pagsusog
Pag-uulit 

Pagsasara
Pasasalamat at pagtakda ng susunod na pagkikita
Pasasalamat at pagpapahayag ng pagkainip
Pasalalamat at pagbanggit ng ekspresyong OK
Pasasalamat at pagbanggit ng taglineVP

                      VP ginamit lang sa virtual presser

Ginamit sa virtual presser ang pagpukaw ng damdamin bilang panimula (hal. 
kayo po ba ay may mga kamag-anak o kaibigang frontline workers? Nabigyan n’yo 
na po ba sila ng isang hello?). Nakatulong ito para pakilusin ang karaniwang mga 
tao na palakasin ang loob ng mga doktor, nars, at iba pang kawani sa ospital sa 
panahon ng pandemya. Patunay ito sa kapangyarihan ng salita upang tumugon 
ang tao sa sitwasyon dahil “emotion descriptions are used…both in building and 
in undermining the sensibility of a person’s actions” (Edwards 271). Dagdag pa 
rito, ang palagiang paggamit ng tagline laban sa COVID-19 dahil “metadiscourse 
plays a vital role both in organising the discourse and in engaging the audience, 
thus becoming an important aspect of persuasion” (Fuertes-Olivera et al. 1291). 
Estratehikong ginamit ng DOH ang tagline laban sa COVID-19 bilang metadiskurso 
para tandaan ng publiko ang sentrong mensahe na kayang sugpuin ang pagkalat ng 
bayrus kung sama-sama at nagkakaisa.

Wikang Ingles, Wikang Filipino, at Lipat-koda

Sa diskurso ng DOH tungkol sa testing, tracing, at treatment simula noong 30 Enero 
hanggang 30 Mayo 2020, kumonsumo ng 2,829 salita para sa testing, 3,982 para sa 
tracing, at 4,447 para sa treatment. Sa loob ng panahong ito, ginamit ang wikang 
Ingles at wikang Filipino gayundin ang paglipat-koda bilang daloy-dungawan sa 
paghahatid ng mensaheng ipinalaganap sa panahon ng pandemya.

Wikang Filipino: kung ang estruktura ng pangungusap ay nasa wikang Filipino bagaman 
may ginamit na salitang banyaga (Paz 125). Hindi itinuring na lipat-koda ang pangungusap 
na gumamit ng teknikal na terminong may kinalaman sa pandemya o may panlaping 
Filipino kasama ng salitang banyaga. 

Halimbawa: 
Ang plasma na may antibodies mula sa naka-recover na pasyente ay sinasalin o tina-
transfuse sa isang pasyente (Virtual presser, 15 Abril 2020).

Wikang Ingles: kung ang estruktura ng pangungusap ay nasa wikang Ingles at walang 
ginamit na parirala/ pangungusap mula sa ibang wika. 

Halimbawa:
Today we, DOH, is confirming that the 38-year-old female Chinese patient under 
investigation or PUI is positive for the novel corona virus 2019-NCOV (Press conference, 
30 Enero 2020).

Lipat-koda: kung nakapaloob sa isang wika ang estruktura ng pangungusap ngunit 
lumilipat sa ibang wika ang parirala/pangungusap o intersentential (Hughes et al. 12).

Halimbawa ng lipat-koda sa estruktura ng wikang Ingles: 

On the third case, yung last natin na report, a total of 246 out of 731 contacts were 
traced.  So ‘yung number of contacts to be traced has increased to 731 because the 
Epidemiology Bureau has decided to include all passengers, na kasabay doon sa fastrack, 
from Cebu to Tagbilaran (Press conference, 12 Pebrero 2020).

Halimbawa ng lipat-koda sa estruktura ng wikang Filipino: 
Alam ninyo sabik na sabik na po ang ating mga kababayan dito sa UP test kits  dahil 

nung nag-umpisa po ang ating response ay nabanggit na po natin ito, at ito po ay malaking 
bagay sa ating response para sa ating ah COVID-19 dahil ngayon meron na tayong locally 
produced na test kits. To manufacture kit, we are currently manufacturing at 6 to 8,000 
tests per day and we’re hoping to increase it further to 16,000 tests per day by May 1 
(Virtual presser, 19 Abril 2020).

Sa pamamagitan ng Human Language Technology (HLT) gamit ang kompyuter, 
tiningnan ang marker [sa], [na], at [ang] ng wikang Filipino at marker [the] at [of ] 
ng wikang Ingles. Napatunayang hindi halos ginamit (kulay berde) ang mga marker 
ng wikang Filipino kung ihahambing sa madalas na paggamit (kulay kahel at pula) 
ng mga marker sa wikang Ingles noong 30 Enero hanggang 09 Marso 2020. Nabago 
ang sitwasyong ito nang unti-unti (kulay dilaw) hanggang sa madalas nang gamitin 
(kulay kahel at pula) ang mga marker ng wikang Filipino noong 10 Marso hanggang 
30 Mayo 2020 (tingnan ang Pigura 2).  

Jan-30
Jan-31
Feb-2
Feb-3
Feb-4
Feb-6

Feb-10
Feb-12
Feb-14
Feb-17
Feb-19
Feb-24
Feb-28
M

ar-4
M

ar-7
M

ar-9
M

ar-10
M

ar-14
M

ar-22
M

ar-23
M

ar-25
M

ar-27
M

ar-28
M

ar-29
M

ar-30
A

pr-2
A

pr-4
A

pr-6
A

pr-12
A

pr-13
A

pr-14
A

pr-15
A

pr-16
A

pr-17
A

pr-18
A

pr-19
A

pr-20
A

pr-22
A

pr-25
A

pr-26
A

pr-27
A

pr-30
M

ay-4
M

ay-6
M

ay-8
M

ay-11
M

ay-13
M

ay-15
M

ay-18
M

ay-19
M

ay-20
M

ay-21
M

ay-26
M

ay-27
M

ay-29
M

ay-30

SA

NA

NG

ANG

THE

OF

Pig. 2. Ang dalas ng paggamit ng mga marker ng wikang Filipino at wikang Ingles sa diskurso 
ng DOH (30 Enero – 30 Mayo 2020).

Batay sa datos, sa unang dalawang buwan (Enero - Pebrero 2020), hindi tuwirang 
ginamit ng DOH ang wikang Filipino sa mga press conference kaya nanguna ang 
wikang Ingles sa diskurso ng tracing (9.1%) at treatment (6.8%) habang pangalawa 
sa testing (4.5%). Kung babalikan ang isa sa mga press conference ay nabanggit ng 
DOH, “[m]arami pong nakikiusap sa ating mga kababayan na kapag nakikinig sila 
para madaling maintindihan…pwede naman po English and Filipino na ang ating 
gagawin ngayon…” (Press conference, 02 Pebrero 2020). Sa kabila nito, higit pa ring 
ginamit ng Kagawaran ang wikang Ingles sa mga press conference. Gayon pa man, 
nagkaroon ng malaking pagbabago nang ipinatupad ang Enhanced Community 
Quarantine  (ECQ) sa kalagitnaan ng Marso 2020 dahil lumipat sa virtual presser 
at mas ginamit ang wikang Filipino tungkol sa testing (22.7%), tracing (11.4%), at 
treatment (17%) habang patuloy pa ring ginamit ang lipat-koda. Sa pangkalahatan, 
napatunayan sa unang yugto ng pandemya na piniling gamitin ng DOH sa pakipag-
usap sa taong bayan ang wikang Filipino (51.1%) sa diskurso ng testing, tracing, at 
treatment kaysa wikang Ingles (21.6%) at paglipat-koda (27.3%) (tingnan ang Pigura 
3). Pinatunayan nito na kailangang gamitin ang sariling wika sapagkat instrumento 
ito ng pag-iisip (Constantino 11) na mahalagang elemento sa pagbuo ng desisyon 
para sa nagkakaisang kilos ng taong bayan sa gitna ng krisis. 

Pig. 3. Ginamit na mga wika sa opisyal na pahayag ng DOH tungkol sa testing, tracing, at 
treatment sa press conferences at virtual presser (30 Enero- 30 Mayo 2020).

Mukha sa Midya

May apat na opisyal na nagsilbing mukha ng DOH sa midya dahil sa kanila narinig 
ng publiko ang opisyal na pahayag ng buong ahensya. Naipamalas ang tono ng 
awtoridad ng unang opisyal, mahinahon at may katamtamang lakas ng boses ang 
ikalawang opisyal, halos iisang tono at kulang sa emosyon ang ikatlong opisyal, bata 
at kulang sa tono ng awtoridad ang ikaapat na opisyal. Hindi sila magkakasabay na 
humarap sa press conference at virtual presser, may pagkakataong tatlo, dalawa o 
mag-isa lang ang opisyal. Sa unang bugso ng Enhanced Community Quarantine 
(ECQ), madalas humarap sa midya ang tagapagsalita ng DOH na halos may 
iisang tono at kulang sa emosyon kapag nagsalita. Ayon kay Schudson, “objective 
reporting is supposed to be cool, rather than emotional in tone” (nasa Kotisova 14) 
kaya marahil sa panahon ng pandemya ay kalmado ang tinig ng tagapagsalita ng 
Kagawaran. Sa katunayan, napansin ito ng miyembro ng midya dahil inilarawan 
ang kaniyang, “placid disposition makes her the best spokeperson on the subject of 
COVID-19, when public trust becomes the crucial glue to keep people together just 
as things start to fall apart” (Inquirer, Headlines tala. 4).

Sa pagsusuri ng tono, ginamit ang computer program na Praat (https://www.
fon.hum.uva.nl/ praat/) upang makuha ang spectrogram ng tinig ng tagapagsalita 
para sa mga pahayag na naglalaman ng positibo at negatibong ulat. Inilarawan 
nito ang biswal na representasyon ng tono at diin ng boses. Makikita sa Pigura 
4 ang spectrogram habang sinasabi ng tagapagsalita ang malungkot na balita 
tungkol sa pagkamatay ng maraming doktor at iba pang healthworker “…33 po 
ang kumpirmadong pumanaw mula sa COVID-19.” (Virtual Presser, 30 Abril 2020) 
Samantala, makikita naman sa Pigura 5 ang positibong ulat tungkol sa nakaligtas 
na sanggol, “[s]iya po ay gumaling sa COVID-19 nang siya’y 19 days old pa lang.” 
(Virtual Presser, 30 Abril 2020) Ipinapakita ng x-axis ang oras at ipinapakita naman 
ng y-axis ang sound frequency. Ipinapakita ng dilaw na linya ang intensity o diin 
ng boses habang ipinapakita naman ng asul na linya ang pitch o taas-baba ng tono. 
Kahit malungkot ang balita (tingnan ang Pigura 4) o positibo ang ulat (tingnan ang 
Pigura 5), napansing wala halos pagbabago sa tono ng boses ng tagapagsalita ng 
DOH. 



Jumaquio-Ardales & Oco / COVID 19 Kritikal na Pagsusuri ng Diskurso� 16

Kritika Kultura 39 (2022): 16–041� © Ateneo de Manila University

<https://ajol.ateneo.edu/kk>

Pig. 4. Spectogram ng boses ng tagapagsalita tungkol sa malungkot na balita.

Pig. 5. Spectogram ng boses ng tagapagsalita tungkol sa positibong ulat.

Napatunayan sa nakaraang mga pag-aaral nina Pantti 2010, Becketta & Deuze 
2016, at Wahl-Jorgensen 2016 (nasa Kotisova 5) na may halaga ang damdamin sa 
paghahatid ng balita upang makaugnay o maabot ang publiko. Dahil sa kakulangan 
ng emosyon ng tagapagsalita ng DOH, napansin ito ng publiko. Narito ang ilang 
komentaryo mula sa social media.

Pig. 6. Ilang komentaryo ng publiko sa tono ng tagapagsalita.

Ang kakulangan ng emosyon sa boses ng tagapagsalita ng Kagawaran ay hindi 
lumapat sa publiko na maaring naghanap ng mapagkalingang tinig sa gitna ng krisis. 

BAKLAS-SALITA:  PAGHIMAY SA PAHAYAG 

Paglutang ng Atin/ Natin

Masusing binaklas ang mga salita upang himayin ang mga mensaheng nakapaloob 
sa mga pahayag. Sa buong corpus, nanguna ang [ating] na lumabas ng 2,895 ulit at 
pangalawa ang [natin] na lumabas ng 2,241 ulit. Mapapansing may pang-angkop 
na /-g/ ang [atin]. Batay sa datos, kasama ang maramihang panghalip sa unang 
panauhan simula ranggo 1 hanggang 5. Tingnan ang Talahanayan 2.

Talahanayan 2. Nangunang 10 salita sa diskurso ng DOH tungkol sa testing, tracing, treatment.

RANGGO
KABUUAN TESTING TRACING TREATMENT

Dalas 1-Bilang Dalas Dalas 1-Bilang Dalas

1 ating 2895 ating 440 contact 179 quarantine 317

2 natin 2241 testing 332 tracing 101 ating 261

3 yung 1753 natin 315 yung 77 natin 227

4 para 1460 positive 252 ating 70 kung 155

5 kung 1285 yung 243 natin 69 yung 153

6 hindi 1063 para 227 para 50 para 125

7 tayo 1051 test 203 kung 45 sila 123

8 that 1021 tests 198 that 45 community 116

9 pong 788 kung 169 have 35 isolation 95

10 naman 746 covid-19 160 this 28 that 91

May ilang gamit ang [atin] at [natin] sa mga press conference at virtual presser 
ng DOH. Sa madalas na paggamit ng [atin], ipinakita ang tono ng inklusibong pag-
angkin ng gobyerno ng pasilidad, gawain, at ugnayang panlipunan sa panahon ng 
pandemya. Naritong ilang halimbawa:

•	 “sa ngayon po ang ating pribadong ospital ay katulong po natin” (Virtual 
Presser, 22 Marso 2020)

•	 “bahagi ng ating strategy… pagpapadami ng ating quarantine facilities hindi 
lang sa Metro Manila kung hindi sa ibang probinsya” (Virtual Presser, 11 
Mayo 2020)

•	 “mapababa ang bilang ng ating mga kababayan na pumapanaw dahil sa sakit 
na ito” (Virtual Presser, 20 Abril 2020)

Samantala, naipakita sa paggamit ng [natin] ang tonong tila kasama ng gobyerno 
ang mga mamamayan sa pagbuo ng desisyon at implementasyon ng mga programa 
laban sa COVID-19.  Tingnan ang mga halimbawa:

•	 “ano po bang mga ginagawa natin para tayo ay magtagumpay?” (Virtual 
Presser, 20 Abril 2020)

•	 “pangunahing layunin sa laban natin kontra COVID-19” (Virtual Presser, 20 
Abril 2020)

•	 “impormasyon po na idi-disclose ng mga COVID-19 patients ay hindi po 
natin isasapubliko” (Virtual Presser, 14 Abril 2020)

Napansing lumagpas kaysa kailangan ang pagkonsumo ng DOH ng maramihang 
panghalip na [natin] dahil naghatid ito ng mensaheng kasama pa rin ang mga 
mamamayan samantalang direkta at eksklusibong tungkulin ng gobyerno ang 
tinutukoy sa pahayag. Tingnan ang ilang halimbawa:

•	 “ang PGH po ay sinasabi natin itinalaga bilang referral hospital” (Virtual 
Presser, 22 Marso 2020)

•	 “uunahin po natin i-test ang mga pasyente at healthcare workers na may 
malubhang sintomas” (Virtual Presser, 14 Abril 2020)

•	 “gaya po ng pinapaalala natin…paggamit ng mga rapid antibody tests ay 
maaring magresulta sa false negative results” (Virtual Presser, 14 Abril 2020)



Jumaquio-Ardales & Oco / COVID 19 Kritikal na Pagsusuri ng Diskurso� 19

Kritika Kultura 39 (2022): 19–041� © Ateneo de Manila University

<https://ajol.ateneo.edu/kk>

Mainam sa isang banda ang paggamit ng maramihang panghalip upang maging 
inklusibo ang puwersa ng pagkilos ng buong bansa laban sa COVID-19 subalit 
kapuna-punang ginamit ng DOH ang maramihang panghalip na naglahad ng 
mensaheng tila sangkot pa rin ang mga mamamayan kahit pangunahing tungkulin 
na ito ng gobyerno. Kung pakay na maghatid ng direkta at malinaw na mensahe 
sa taong bayan, hindi angkop ang labis na paggamit ng maramihang panghalip sa 
opisyal na pahayag ng DOH dahil hindi ito nagbigay ng direkta at malinaw na pag-
unawa sa sitwasyong naranasan ng bansa sa unang yugto ng pandemya.

Positibong Tema 

Ipinamalas ng DOH ang positibong pananaw nang idineklara ang unang kaso 
ng novel coronavirus sa Pilipinas na kaya nitong pigilan ang pagkalat ng bayrus. 
Ipinaalam nila sa midya na may ginagawang hakbang ang pamahalaan at handa ang 
mga ospital ng Kagawarang tumanggap ng mga pasyente, “[a]ll DOH hospitals are 
equipped to cater to the influx of patients and are following strict infection control 
protocols to contain the virus (Press conference, 10 Pebrero 2020). Gayon pa man, 
tumagal ng dalawa’t kalahating buwan bago muling naglabas ng opisyal na pahayag 
ang DOH tungkol sa mga ginawa nito kaugnay ng testing dahil epektibo ito para 
pigilan ang bayrus katulad nang ginawa ng South Korea at Singapore (Ratzan 2). 
Hindi alintana ng Kagawaran na matagal ang dalawa’t kalahating buwan na walang 
opisyal na pahayag tungkol sa testing sapagkat nanatili pa ring positibo ang tema 
ng kanilang diskurso sa pagharap sa midya. Ginamit ang pagtaas, pag-increase, 
expanded, pagpapabuti, at paghahasa upang ilawaran na kayang pataasin ng 
gobyerno ang testing capacity ng bansa. Naritong mga halimbawa:

•	 “pagtaas ng ating testing capacity alinsunod sa ating daily target” (Virtual 
presser, 12 Abril 2020)

•	 “pag-increase ng ating testing capacity at implementasyon ng expanded 
testing” (Virtual presser, 14 Abril 2020)

•	 “pagpapabuti at paghahasa sa ating testing capabilities gamit ang tests - 
targeted testing approach” (Virtual presser, 30 Abril 2020)

Batay sa datos, nagsimula ang positibong tema sa diskurso ng Kagawaran noong 
unang araw pa lang ng pandemya, “…the DOH is on top of this evolving situation. 
We were able - to detect the first confirmed case because of our strong surveillance 
system…” (Press Conference, 30 Enero 2020). Pansinin sa pahayag na malaking 
paniniwala ng Kagawaran bilang kinatawan ng Malacañang sa angkin nitong 

kakayahang pamahalaan ang krisis kaya nanatiling positibo ang tono ng kanilang 
diskurso tuwing haharap sa midya. Katulad din ito ng resulta ng pag-aaral ni Bhatia, 

“[political] press conferences appear to be overwhelmingly dominated by the theme 
of positivity” (180).

Tandaan na magkaiba ang kondisyon ng press conference kaysa virtual presser 
noong nagsimula ang Enhanced Community Quarantine (ECQ) dahil ipinatupad 
ang social distancing. Hindi na personal na magkaharap ang mga kalahok nang 
isinagawa ang virtual presser.  Sa panahon ng ECQ, wala nang gumanap na emsi at 
binasa na lamang ang mga tanong mula sa mga miyembro ng midya. May nadagdag 
na bago noong ECQ, nagkaroon ng mga tanong mula sa publiko bagaman limitado. 
Batay sa datos, maraming beses na sumagot (47.5%) ang DOH na halos doble 
kung ihahambing sa pagtatanong ng press (28.8%) at publiko (0.7%). Sa kabuuan, 
napansing higit na aktibo sa paglahok sa talakayan ang DOH (62.9%) kaysa press 
(34.6%) at maliit lamang ang partisipasyon ng publiko (0.7%) (tingnan ang Pigura 7).

Pig. 7. Paglahok ng DOH, press, publiko, at ilang eksperto sa bukas na talakayan (30 Enero- 30 
Mayo 2020). 

Ipinamalas ng DOH ang pagiging mahinahon at matiyaga sa pagsagot ng mga tanong. 
Sa katunayan, may ilang pagkakataong limitado ang oras ng press conference dahil 
may kasunod na miting ang mga opisyal ng DOH ngunit sinikap pa rin ng Kagawaran 
na sagutin at tapusin ang lahat ng mga tanong. Ang pagkakaroon ng positibong 



Jumaquio-Ardales & Oco / COVID 19 Kritikal na Pagsusuri ng Diskurso� 21

Kritika Kultura 39 (2022): 21–041� © Ateneo de Manila University

<https://ajol.ateneo.edu/kk>

mukha o imahe ayon kay Goffman 1967 (nasa Gu 204-205) ay mahalagang elemento 
sa pagharap sa midya. Malaking naitulong ng pagiging mahinahon at matiyaga ng 
DOH sa pagsagot ng mga tanong sapagkat napanatiling mabuti ang relasyon nila 
sa midya.

Pagbawi ng Pahayag

Isang malaking hamon at responsabilidad sa panahon ng pandemya na magbigay 
ng malinaw na impormasyon upang makatulong sa lahat ng sektor ng lipunan 
(Pieri 75-76; Kotisova 9; Smith & Wanless 3-6) subalit nakita sa diskurso ng DOH 
ang kahinaan nito sa paglalahad ng impormasyon sapagkat binago ang opisyal na 
pahayag tungkol sa sensitibo/maselang impormasyon.  Nasaksihan ito ng dalawang 
beses. Naritong detalye: 

Donasyong testing kits mula sa Tsina	
Sa mga naunang ipinadala sa amin na test kits from China na nakapagpakita ng 40% 

accuracy, hindi po natin ito ginamit dahil nakita na nga po mababa ang accuracy nito 
kaya ito na lang po ay ating itinago. Makakasiguro po ang ating kababayan na atin pa 
pong bina-validate ang ating mga donasyon at test kits bago po natin gamitin (Virtual 
presser, 28 Marso 2020).

PAGBAWI:                                                                                                                                   
Iyong sinabi ko po kahapon na hindi po natin ginamit ay ibang brand ng test kits na 

dinonate sa atin, galing sa isang private foundation... ‘yung donasyon na nauna na 
sinasabi nating mababa angaccuracy rate… [i]to pong mga Sansure at BGI testing kits 
ay bigay po sa atin o donasyon ng Chinese government. Sa ngalan po ng Kagawaran, 
humihingi po kami ng paumanhin sa naidulot nitong pagkalito sa nasabi ko kahapon 
(Virtual presser, 29 Marso 2020).

Pagkatapos punahin ng Tsina ang kanilang pahayag sa midya, nagbago ng opisyal 
na pahayag ang DOH.  Lumikha ito ng butas sa kanilang kredibilidad sapagkat 
nagduda ang mga mamamayan. Naritong reaksyon ng publiko:

Pig. 8. Ilang komentaryo ng publiko sa pagbawi ng DOH ng opisyal na pahayag tungkol sa 
donasyong testing kits ng Tsina.

Hindi natuto ang DOH sa unang pagkakamali dahil wala pang dalawang buwan, 
naulit ang pagbawi ng kanilang opisyal na pahayag. Naritong detalye: 

Second Wave ng Bayrus
Unang-una in technical or epidemiological terms, we are already considered as being 

in the second wave. The first wave, according to Dr. Wong, was a minor one, ito po iyong 
nangyari noong January… this was considered as a wave by our epidemiologist though 
we only had three cases before (Virtual Presser, 20 May 2020).

PAGBAWI:
Earlier, Presidential Spokeperson Harry Roque clarified that we are still in the first 

wave of the epidemic. The DOH confirms, that yes, we are in the first wave driven by 
local community transmission… we are still in this wave (Virtual presser, 21 May 2020).

Hindi ito naibigan ng taong bayan sapagkat naging sanhi ng kalituhan. Naritong 
reaksyon ng publiko:

Pig. 9. Ilang komentaryo ng publiko sa pagbawi ng DOH ng pahayag tungkol sa second wave.

Ayon kina Pearson & Clair, “crisis management efforts will be more successful if 
information is disseminated accurately” (19). Ang pagbawi ng pahayag tungkol 
sa donasyong testing kits mula sa Tsina at second wave ng COVID-19 sa Pilipinas 
ay tanda ng kahinaaan ng DOH sa paglalahad ng opisyal na impormasyon. Dahil 
sa pangyayaring ito, nalito ang mga mamamayan at nagkaroon ng pagdududa sa 
kredibilidad ng Kagawaran. 

Pag-downplay ng Balita

Sa paghimay ng datos, natuklasang nag-downplay ng mahalagang mga balita ang 
DOH sa unang yugto ng pandemya, partikular ang deklarasyon ng local transmission, 
ang mataas na bilang ng namatay na mga doktor at nars, at ang aprubal ng testing 
laboratory ng LGU Marikina.  

Sa gitna ng panganib (sa loob at labas ng bansa), nakaabang ang mga Pilipino 
sa balita tungkol sa local transmission simula nang idineklara ang unang kaso ng 
bayrus sa Pilipinas mula sa turistang Tsino. Sa press conference ng DOH, palaging 
humihingi ng impormasyon ang midya tungkol sa contact tracing sapagkat 
binabantayan nang husto ang balita tungkol sa local transmission. Kapuna-puna 
sa araw na idineklara ito, hindi nakalagay sa unahang bahagi ng opisyal na pahayag 
ng DOH sapagkat sampung detalye muna ang ipinarating sa publiko. Bukod dito, 
naglagay ng impormasyon pagkatapos ng mahalagang balita at nagsilbing huling 
mensaheng naiwan sa mga tagapakinig para tiyakin sa publiko na kontrolado ng 
DOH ang sitwasyon. Pansining na-downplay ang mahalagang balita tungkol sa 
local transmission dahil inilagay ito sa bandang dulo ng pahayag, puntahan ang 
detalye sa blg. 11 (tingnan ang Pigura 10).

Pig. 10. Nilalaman ng opisyal na pahayag ng DOH tungkol sa local transmission ng COVID- 19 
sa Pilipinas (Press conference, 07 Marso 2020)

Sa gitna ng pandemyang COVID-19, hindi matatawaran ang pagsisikap ng 
lokal na mga pamahalaan, lalo sa Kalakhang Maynila, na pigilan ang pagkalat ng 
bayrus sa lugar na kanilang nasasakupan. Napakahalaga ng bawat araw na isagawa 
ang COVID-testing upang matukoy kung sino ang may impeksyon na kailangang 
maibukod.  Kaugnay nito, naging laman ng mga balita ang LGU Marikina (PTV 
Daily Info)  sa paghihintay na maaprubahan ng DOH ang kanilang testing 
laboratory lalo’t agad nilang inayos ang pasilidad pagkatapos matanggap ang inisyal 
na ebalwasyon at rekomendasyon ng World Health Organization. Inabangan 
ng publiko ang desisyon ng DOH na aprubahan ang testing laboratory ng LGU 
Marikina sapagkat bubuksan din ito ng mga Marikeño sa iba pang kalapit na LGU. 
Noong araw na inilabas ng DOH ang kanilang desisyon, hindi ito ang ulo ng balita. 
Nauna ang sampung impormasyon bago ilahad ang aprubal ng aplikasyon para 
sa testing laboratory ng LGU Marikina. Pansining nakapuwesto ito sa dulong 
bahagi ng opisyal na pahayag pagkatapos purihin ang ibang lokal na pamahalaan sa 
National Capital Region (NCR). Napuna rin ang paglalagay ng ibang impormasyon 
pagkatapos ng mahalagang balita kaya ito ang huling mensaheng naiwan sa mga 
tagapakinig.  Dahil dito, na-downplay ang mahalagang balita tungkol sa aprubal 
ng testing laboratory ng LGU Marikina, puntahan ang blg. 11 (tingnan sa Pigura 11).

Pig. 11. Nilalaman ng opisyal na pahayag ng DOH tungkol sa aprubal ng testing laboratory ng 
LGU Marikina (Virtual presser, 04 Mayo 2020).

Sa panahong namalagi ang mga tao sa loob bahay na tila walang katiyakan 
ang kinabukasan habang ipinatutupad ng gobyerno ang Enhanced Community 
Quarantine (ECQ), nakasubaybay ang mga Pilipino sa balita, partikular sa virtual 
presser ng DOH. Mahalaga sa taong bayan ang bawat impormasyong makatutulong 
upang mapanatiling ligtas ang kanilang sarili at mga mahal sa buhay. Noong araw 
na ibinalita ng Kagawaran na maraming namatay na doktor at nars, wala ito sa ulo 
ng balita. Inuna ang ibang impormasyon katulad ng kuwento ng pag-asa tungkol 
sa COVID-19 survivors. Muli, nakapuwesto ang napakahalagang balita sa dulong 
bahagi at hindi maituturing na pang-“finale” bilang tanda ng pagpapahalaga dahil 
sinundan ito ng ibang impormasyon, puntahan ang blg. 11 (tingnan sa Pigura 12).

Pig. 12. Nilalaman ng opisyal na pahayag ng DOH tungkol sa maraming namatay na doktor at 
nars sa loob ng maikling panahon (Virtual Presser, 30 Abril 2020).

Sa unang yugto ng pandemya sa Pilipinas, maituturing na mahalagang mga balita 
ang local transmission ng bayrus dahil may kinalaman ito sa tracing, ang aprubal 
ng testing laboratory ng LGU Marikina dahil makatutulong ito sa pagpapataas ng 
testing capacity ng bansa, lalong higit, ang maraming namatay na mga doktor at 
nars na kailangang-kailangan para sa COVID-19 treatment. Sa kabila nito, napunang 
hindi inilagay sa pangunahing espasyo bagkus nasa “buntot” o dulong bahagi ng 
opisyal na pahayag ng DOH, bukod pa rito, pagkatapos ng mahalagang mga balita 
ay naglagay ng ibang detalye upang ito ang maiwang mensahe o matandaan ng mga 

tagapakinig. Sa pag-downplay ng mahalagang mga balita kaugnay ng COVID-19, 
nakitang ginamit itong paraan ng  DOH bilang kinatawan ng sangay ehekutibo 
na hindi maging sentro ng kanilang diskurso ang pagkukulang ng gobyerno sa 
pamamahala ng krisis sa bansa. Dagdag pa rito, ang ilang halimbawa noong nahuli 
sa pagsasara ng boarder ang bansa (Heydarian tala. 12), sobrang nagkulang ang 
PPEs (Personal Protective Equipments) ng mga healthworker (Marquez tala.1) at 
mabagal na pagproseso ng aplikasyon para sa testing laboratory (Lopez tala. 5-9).

HANAP-TUGON: PAGSIPAT SA AKSIYON

Testing

Sa panahong wala pang bakuna laban sa COVID-19, dumaan sa matinding hanap-
tugon ang lahat ng mga bansa upang makatawid sa krisis sapagkat buhay ng mga 
tao ang nakataya. Sa kaso ng Pilipinas, isang laboratoryo lang ang may kakayahang 
magsagawa ng testing at kailangan pa itong ipadala sa Australia para sa confirmatory 
test ng Victorian Infectious Disease Reference Laboratory (Press conference, 30 
Enero 2020). Sa pagsusuri ng datos, nakatulong ang Human Language Technology 
(HLT) sa pagbuo ng mga kumpol-salita gamit ang EdWordle (http://www.edwordle. 
net/) kaya obhetibong nailarawan ang mga salitang nakonsumo. Ipinakita ng 
malaking sukat ng mga letra na madalas gamitin ang partikular na mga salita 
habang ang maliit na mga letra ay hindi madalas gamitin sa diskurso. Lumabas sa 
resulta ng kumpol-salita na malaking sukat ng [testing]. Ipinamalas ng datos ang 
kahalagahan ng COVID-testing upang matukoy ang mga taong positibo sa bayrus 
ngunit hindi ito epektibong naisagawa ng gobyerno. Bilang katibayan, pansinin 
ang maliit na salitang [RITM] na bihirang ginamit sa diskurso (0.12%) (tingnan ang 
Pigura 13).

Pig. 13. Kumpol-salita ng diskurso ng DOH tungkol sa TESTING.

Ipinakita ng datos ang kahinaan ng Pilipinas sa aspekto ng testing dahil isang 
laboratoryo lang ang nagsagawa ng mga test sa mga pasyenteng hinihinalang 
nahawa ng bayrus kaya naging mabagal ang paglabas ng opisyal na resulta dahil 
kailangan pa itong ipadala sa ibang bansa para maisalang sa confirmatory test. 
Kung titingnan ang kumpol-salita, hindi nabigyan ng malaking espasyo ang [RITM] 
sa diskurso ng DOH samantalang ito ang nag-iisang laboratoryo ng gobyernong 
nagsuri ng bayrus. Sa panahong iyon, solong gawain ng RITM ang testing ngunit 
bihira silang banggitin sa opisyal na mga pahayag ng Kagawaran dahil sinalamin 
nila ang kakulangan sa tao at pasilidad ng gobyerno para epektibo at episyenteng 
isagawa ang testing.  Mahalagang hakbang sa pamamahala ng krisis na matukoy 
ang problema upang makabuo ng “…systematic and comprehensive perspective 
for managing them more effectively” (Mitroff 283). Sa karanasan ng Pilipinas, hindi 
agresibo ang COVID testing ng gobyerno para tukuyin ang mga taong nahawa ng 
bayrus bagaman lumutang sa diskurso ng DOH ang salitang [testing]. Ipinatupad 
ang mahigpit na lockdown sa buong bansa ngunit walang malinaw na programa 
para sa libre, mabilis, at malawakang testing upang matukoy kaagad ang lugar na 
may problema. Dahil dito, naging mabagal ang hakbang sa pagkontrol ng bayrus 
sa unang yugto ng pandemya kaya tumagal nang husto ang lockdown, isa sa mga 
pinakamatagal sa buong mundo (Guido tala.2).  

Sa panahon ding ito, lumabas ang usapin tungkol sa mababang accuracy rate ng 
donasyong testing kits ng Tsina. Sa unang pahayag ng DOH, anila, “makakasiguro 
po ang ating kababayan na atin pa pong bina-validate ang ating mga donasyon at 
test kits…” (Virtual presser, 28 Marso 2020). Binawi ito nang sumunod na araw, 

“iyong sinabi ko po kahapon na hindi natin ginamit ay ibang brand ng test kits na 
dinonate sa atin, galing sa isang private foundation... yung donasyon na nauna 
na sinasabi nating mababa ang accuracy rate…” Napansing nagkaroon ng bagong 
detalye tungkol sa “private foundation”’ na wala sa dating pahayag. Estratehikong 
ginamit ang ‘private foundation’ upang linisin ang nalikhang mantsa sa imahe ng 
pamahalaang Tsina at muling mailarawan bilang donor ng testing kits na may 
maayos na kalidad “...[i]to pong mga Sansure at BGI testing kits ay bigay sa atin 
o donasyon ng Chinese government…sa ngalan po ng Kagawaran, humihingi po 
kami ng paumanhin sa naidulot nitong pagkalito sa nasabi ko kahapon” (Virtual 
presser, 29 Marso 2020). Sa gitna ng krisis, “[p]eople want accurate information 
about what happened and how that event might affect them” (Coombs 6). 
Nasaksihan ng taong bayang hindi naging maingat ang Kagawaran sa pag-validate 
ng datos tungkol sa testing kits, o kaya naman, hindi nila pinanindigan ang tunay 
na impormasyon tungkol sa donasyon ng Tsina.  Ano man ang tunay na dahilan sa 
likod ng pangyayari, lumikha ito ng impresyon sa publiko. Kailangan ng ibayong 
pag-iingat bago maglabas ng opisyal na pahayag sa midya dahil may implikasyon 
ito sa kredibilidad ng Kagawaran at pagkuha ng tiwala ng taong bayan.  

Binalak ng pamahalaang maitaas ang testing capacity ng Pilipinas kaya may 
katiyakan ang pahayag ng Kalihim ng DOH, “well, we are now expanding our testing 
capacity” (Press conference, 04 Marso 2020). Pagkalipas ng isang buwan, umabot sa 
900 hanggang 1,200 ang naisagawang test (Virtual presser, 04 Abril 2020) kumpara 
sa 300 kada araw sa unang mga buwan. Itinakda ng Inter-Agency Task Force (IATF) 
na magsagawa ang DOH ng 8,000-10,000 test kada araw hanggang sa katapusan 
ng Abril ngunit nahuli ito, inabot ng Mayo 2020.  Mabagal ang testing sa Pilipinas 
ngunit hindi ito kinilala ng gobyerno bilang kakulangan. Sa halip, laging nakatuon 
ang diskurso ng DOH sa paghahatid ng mensaheng pinapataas at pinapalawak ang 
testing capacity ng bansa.

Tracing

Hindi nakikita ngunit naipapasa ang hinahanap na bayrus kaya kailangan nang 
mabusisi at mabilisang contact tracing. Kritikal ang palitan ng impormasyon 
para hanapin ang mga taong posibleng may impeksyon at nakapanghawa sa loob 
ng sasakyan, pagawaan, kainan, pasyalan, at iba pang pampubliko o maging sa 
pribadong lugar. Sa ganitong sitwasyon, mahalaga ang saklaw na kaalaman ng 
Kalihim bilang pinakamataas na opisyal ng Kagawaran sapagkat “…not only do                        
top managers’ cognitive structures shape their own actions, they strongly influence 
their organization’s actions” (Nystrom & Starbuck 1984 nasa Pearson & Clair 14) 
dahil nagtakda ito ng direksyon para sa contact tracing ng bansa. Batay sa datos, 

hindi sinagot ng Kalihim ang tanong ng midya sa unang kaso (isang tao) pa lamang 
ng contact tracing sapagkat ipinasa niya ang mikropono sa kaniyang tauhan (Press 
Conference, 30 Enero 2020). Sa iba pang pagkakataon, muling nasaksihang hindi 
bahagi ng iskima ng Kalihim ang kritikal na detalye tungkol sa bilang ng mga 
contact tracer para sa unang kaso ng COVID-19 nang dumalo siya sa pagdinig sa 
Senado (Paris tala.5). Sa kabila nang hindi sapat na kaalaman ng Kalihim tungkol 
sa mahalagang mga detalye ng contact tracing, umiral pa rin ang sentralisadong 
sistema o top-down approach sa pagpapatupad nito (Tuazon tala. 5). Malaking 
disbentaha sa buong bansa na hindi epektibong pinamahalaan ang unang kaso 
ng contact tracing at hindi aktibong kalahok ang lokal na pamahalaan dahil may 
direkta itong epekto sa galaw ng bayrus sa lokal na pamayanan.

Sa unang yugto ng pandemya, napansing hindi nagsilbing sentro ng 
sistematikong koordinasyon ng contact tracing ang lokal na pamahalaan dahil 
nakatuon ang diskurso ng DOH sa mga pambansang ahensya. Pansinin ang mga 
salitang sinadyang salungguhitan:

•	 “in close coordination with… representatives of the Department of Foreign 
Affairs DFA, the DILG Interior Local Government, the Department of Justice, the 
Department of Labor and Employment, the Department of Tourism, the Department 
of Transportation as well as the Department of Information and Communication 
Technology or DICT (Press conference, 30 Enero 2020)”

•	 “the Epidemiology Bureau together with the PNP-CIDG, has identified all the 421 
contacts of the first and second case (Press conference, 10 Pebrero 2020)”

•	 “we can trace everybody…we have coordinated with COMELEC, PNP-CIDG (Press 
conference, 14 Pebrero 2020)”

Pagkalipas ng ilang linggo, unti-unti namang nabigyan ng kaukulang atensyon ang 
LGU. Tingnan ang halimbawa:

•	 “We are working with the PNP-CIDG, and concerned Local Government Unit to 
expedite our contact tracing for the third confirmed case (Press conference, 17 
Pebrero 2020)”

•	 “DOH is also currently in coordination with concerned local government units and 
centers for localized response and implementation of infection prevention and 
control measures (Press conference, 09 Marso 2020)”

Lumabas sa kumpol-salita na bihirang gamitin ang [local] (0.17%) (tingnan ang 
Pigura 14). Sinalamin nito ang kakulangan ng contact tracing sa lokal na antas. Sa 
katunayan, hindi lumabas ang salitang [barangay] sa kumpol-salita na mahalagang 
estruktura ng mga pamayanan sa Pilipinas.  

Pig. 14. Kumpol-salita ng diskurso ng DOH tungkol sa TRACING.

Sa kabila nito, nanatili ang positibong tema sa diskurso ng DOH tungkol sa contact 
tracing: 

Marami po sa ating lokal na pamahalaan ang nakakapagpatupad at nakakapagsagawa 
ng mahusay at epektibong contact tracing activities. Isa po sa mga ito ang local na 
pamahalaan ng Baguio City na pinamumunuan ni retired Major General Mayor 
Benjamin Magalong. (Virtual Presser, 19 Mayo 2022)

Gayon pa man, malayo ito sa naging ebalwasyon ni Baguio City Mayor Magalong 
tungkol sa contact tracing ng bansa, aniya, “a year into the COVID-19 pandemic, 
contact tracing in the Philippines is deteriorating in various regions” (Talabong, 
Magalong tala. 2). Inisa-isa ni Contact Tracing Czar Magalong ang mga sanhi  ng 
problema: (1) kakulangan ng LGU ng iisang paraan o kagamitan sa pagkalap ng datos; 
(2) hindi epektibo ang mga proyektong COVID KAYA at Tanod Kontra COVID; (3) 
kakulangan ng angkop na pagsasanay para sa contact tracers; (4) may problema 
sa pag-encode ng datos; (5) maraming LGU nagsagawa ng tracing na hanggang 
sambahayan lang; (6) hindi ginamit ng maraming LGU ang paraan sa masinop na 
pagsusuri ng datos para sa tracing; (7) hindi nakipag-ugnay ang maraming LGU 
sa mga kapulisan para sa contact tracing; at panghuli, (8) hindi pa rin lubusang 
ginagamit ng pamahalaan ang StaySafe application para sa contact tracing. Sa taong 
2021, may kanya-kanya pa ring contact tracing app ang ilang lokal na pamahalaan 
katulad ng TRACE ng LGU-Taguig (https://trace.taguig.gov.ph/) at KyusiPass ng 
LGU-Lunsod Quezon (https://quezoncity.gov.ph/program/kyusi-pass/). Iniulat ito 
ni Magalong sa Kongreso sa panahong muling ipinatupad ang lockdown sa NCR 
Plus kasama ang lalawigan ng Bulacan, Rizal, Laguna, at Cavite, dahil muling sumipa 
ang mga kaso ng COVID-19 sa bansa.  Dagdag pa rito, ang panayam sa mga contact 
tracer mula sa limang lunsod ng NCR Plus, tatlo ang lumutang na problema: (1) 

kulang sila sa mga tao; (2) kulang ng mga kagamitan (sasakyan at kompyuter) para 
epektibong magawa ang trabaho; (3) kulang ng sistematikong koordinasyon para 
maiugnay ang datos ng contact tracing sa pambansang sitwasyon ng COVID-19 sa 
Pilipinas (Talabong, How Philippine tala. 17).

Sa pamamahala ng krisis, magiging epektibo ang pagkilos kung ang proseso 
ng “…decisions and taking actions are distributed collectively” (Zander 1982 nasa 
Pearson & Clair 17).  Malinaw sa inilahad na datos, hindi aktibong nakonsulta 
at kasangkot sa pagpapasya ang lokal na mga pamahalaan sapagkat kulang sa 
sistematikong koordinasyon ang contact tracing kaya naging mahina at mabagal 
ang implementasyon nito sa buong bansa.

Treatment

Sa unang araw ng krisis, kapansin-pansin sa diskurso ng DOH ang mga paalala 
sa mga mamamayan, “we continue to urge everyone to practice precautionary 
measures… observing proper hygiene, following proper coughing etiquette, 
avoiding crowded places, eating nutritious food and hydrating oneself” (Press 
Conference, 31 Enero 2020). Lalong lumakas ang panawagang ito nang ginamit 
ang salitang pangmaramihan, partikular“kababayan” at “publiko” “muli ang inyo 
pong DOH ay nanawagan sa atin pong mga kababayan, sa atin pong publiko, na 
pairalin po ang tinatawag nating mga preventive measures…” (Press Conference, 03 
Pebrero 2020).  Nagbigay ng mga paalala ang DOH tungkol sa gagawin ng mga tao 
para hindi mahawa sa bayrus dahil paraan lang ng pag-iwas ang maaaring gawin.

Batay sa datos, lumutang ang [quarantine] sa kumpol-salita. Ipinamalas nito 
ang agarang kilos ng gobyernong i-quarantine ang mga taong may sintomas o 
na-expose sa bayrus. Sa kabilang dako, bihirang ginamit sa diskurso ang [ospital] 
(0.17%) at [hospital] (0.10%) (tingnan ang Pigura 15).

Pig. 15. Kumpol-salita ng diskurso ng DOH tungkol sa TRACING.

Sinalamin nito ang tunay na kalagayan ng mga ospital/ hospital sa bansa. Hindi 
ito ang unang lugar na pupuntahan ng mga Pilipino kung sakaling nahawa ng 
bayrus kaya hindi rin ito madalas na ginamit sa diskurso.  Sa pahayag ng DOH: 

Plano ng kagawaran ang paghahanda ng mga pasilidad in case dumami po  
ang ating positibong kaso. Ganon pa rin po ang ating protocol ang mga severe 
positive cases lang po at ang ating vulnerable population ang ating ico-confine 
sa ating mga ospital.  Ang mga mild cases o di kaya yung mga tao po na walang 
sintomas ay mananatiling magho-home quarantine. (Virtual Presser, 23 Marso 2020)

Dahil bago pa magpandemya, hindi na maayos ang serbisyong pangkalusugan 
sa Pilipinas, kulang ang mga kama, silid ICU, doktor at nars (Dayrit et al 143). 
Sa ganitong sitwasyon, nagsikap ang DOH sa tulong ng pribadong sektor na 
madagdagan ang quarantine facilities, anila, “sa kasalukuyan, pinag-aaralan natin 
ang kakayahan ng Quezon Institute at Philippine Red Cross na maging partners 
sa pagtatayo natin ng kauna-unahang community quarantine facility dito sa ating 
bansa” (Virtual Presser, 25 Marso 2020). 

Sa pagsusuri ng datos, nagpatuloy ang positibong tema tungkol sa ginawang 
pagtugon ng pamahalaan sa krisis. Naritong ilang halimbawa: 

Nais natin masiguro na napupunan natin ang pangangailangan ng ating mga COVID-
19 hospitals, kung kaya’t dahil sa department memorandum na ito, maari tayong kumuha 
ng mga karagdagang doktor, nurses, medical technologists… (Virtual presser, 19 Abril 
2020).

Makikita po sa inyong mga screen na meron na po tayong 36,546 bed capacity para 
sa ligtas COVID facilities at 1,348 bed capacity para sa ating limang mega LigtasCOVID 
facilties… airconditioned po lahat ng isolation and quarantine facilities natin, may libre 
pong pagkain, ah at may libre pa pong WIFI. Ang pinakaimportante po ay mayroon pong 
mag-aalaga sa kanila (04 Mayo 2020)

Ang ating mga programa at inisyatiba ay science based, nasisiguro po natin mabigyan 
ng proteksyon ang ating mga healthcare workers na nangangailangan ng ating kalinga 
habang patuloy silang nakikibaka sa frontline ng World War Z (Virtual presser, 26 May 
2020)

Sa kabilang dako, napansin kapag may problema katulad ng pagtaas ng mga kaso 
ng COVID-19 ay  itinuturong dahilan ang mga mamamayan na hindi sumunod 
sa basic health protocols. Sa pahayag ng DOH at iba pang sangay ng ehekutibo, 
pasaway at matigas ang ulo ng mga tao.  

“Makisama naman kayo, ‘yung cooperation napakahalaga nito.”  
- Tagapagsalita, Department of Health  (Press conference, 06 Pebrero 2020)

“Ang dami pong pasaway sa atin at dahil po d’yan, number one na naman po tayo sa 
ASEAN sa dami ng COVID-19, nakakahiya po!”

- Tagapagsalita, Tanggapan ng Pangulo (Virtual Press Briefing, 16 April 2020, nasa 
Esguerra tala. 3)

“You are stubborn and lack discipline, this will really not end…” 
- Pangulo, Republika ng Pilipinas  (Talk to the People of President Rodrigo Roa Duterte 
on Coronavirus Disease, 16 April 2020, mula sa website ng Presidential Communications 
Operations Office, nasa Hapal 234)

“There will be no COVID-19 surge if each individual will only adhere to quarantine 
protocols…”   
  - Kalihim, Department of the Interior and Local Government  (22 Hunyo 2020) (Luna, 
tala. 5)

Samantala, taliwas ito sa pahayag ni Sen. Hontiveros, aniya, “stop blaming 
coronavirus surge on ‘pasaway’ Filipinos. Given the proper safeguards and 
correct measures, Filipinos will cooperate for our health and safety” (nasa Luna 
tala. 1-2). Gayon pa man, patuloy na sinisi ng gobyerno ang taong bayan dahil 
ayon sa tagapagsalita ng DOH, “…ang totoong dahilan sa pagtaas ng kaso ay ang 
hindi pagsunod sa minimum health standards” (nasa Escudero tala. 2). Bilang 
kinatawan ng sangay  ehekutibo, kapuna-puna sa diskurso ng DOH na umiral 
ang temang “positive self and negative other presentation” (Wodak 334) dahil 
ginamit na sangkalan ang mga mamamayan upang pagtakpan ang pagkukulang 
ng pamahalaan. Ayon kina Coombs at Mitroof (nasa Veil 119), mahalagang bahagi 
sa pamamahala ng krisis hindi lamang ang yugto ng prevention, preparation, at 
response, kundi maging ang revision. Sa kaso ng Pilipinas, kailangan ng rebisyon sa 
paraan ng pagtugon sa COVID-19 upang matukoy ang tamang ginawa at mapunan 
kung may kakulangan upang lubusang makontrol ang pagkalat ng COVID-19 sa 
mga sambahayan at lokal na pamayanan. Hindi nakatutulong na sisihin ang taong 
bayan kung ang tunay na pakay ay hikayatin ang lahat na  makipagbayanihan 
(Barameda at Barameda 138-139). 

KONKLUSYON 

Sa pangkalahatan, nakabuo ng komprehensibo at mapanuring pananaw tungkol sa 
diskurso sa midya ng Kagawaran ng Kalusugan. Nakahanap ng mabisang paraan 
ang DOH na manatiling aktibo sa midya dahil dumungaw sa virtual presser ang 
kanilang presensya sa panahon ng ECQ. Sa kasagsagan ng pambansang kuwarentina, 
muling napatunayan ang kakayahan ng wikang Filipino sa paghahatid ng mensahe 
sa sambayanang Pilipino kahit may ginamit na ilang terminong teknikal tungkol 
sa COVID-19 updates. Napansing hindi nakatulong sa panahon ng lockdown ang 
kakulangan ng emosyon sa boses ng Tagapagsalita sapagkat pinuna ito ng publiko 
na maaaring naghanap ng mapagkalingang tinig sa panahon ng krisis. Nakasentro 
sa sangay ehekutibo at hindi sa taong bayan ang diskurso ng Kagawaran dahil sa 
paglutang ng mga positibong tema sa kanilang opisyal na mga pahayag. Sa halip 
na tugunan ang kakulangan sa testing, tracing, at treatment, ginamit ang mga 
estratehiyang pandiskurso katulad nang labis na paggamit ng panlaping [natin], 
pagbawi ng opisyal na pahayag, pag-downplay ng mahalagang mga balita at 
paninisi sa taong bayan upang igiit na tama ang paraan ng gobyerno sa pamamahala 
ng pandemya sa panahong wala pang bakuna. Hindi lubusang naipakita ng 
Kagawaran ang sistematiko at direktang komunikasyong pangkalusugan sa lokal 
na mga pamahalaan sa buong bansa na nagpatupad ng kagyat at/o matagalang 
interbensyon sa kanilang mga nasasakupan. Kaya makatutulong ang susunod 
pang mga pananaliksik na suriin ang sistema ng komunikasyong pangkalusugan 
ng ahensya ng pamahalaan gayundin ng pribadong mga organisasyon upang 
epektibong matugunan ang kinakaharap na mga hamon sa pamamahala ng krisis 
pangkalusugan sa Pilipinas, may pandemya man o wala. 

